
XO‘JALIK YURITUVCHI 
SUBYEKTLARDA CVP-
TAHLILNI TASHKIL ETISHNING 
MUAMMOLI JIHATLARI

ORCID: 0000-0001-6938-7897

Qlichev Baxtiyor Pardayevich
Toshkent davlat iqtisodiyot universiteti dotsenti

Annotatsiya: Mazkur maqola O‘zbekistonda faoliyat olib borayotgan korxonalarda foydani oshirish maqsadida amalga 
oshiriladigan xarajatlarni mahsulotning ishlab chiqarish va sotish hajmiga muvofiq optimallashtirish masalalarini qamrab 
olgan. Xalqaro amaliyotda CVP-tahlil, deb nomlanadigan mazkur usulni O‘zbekistonda sement ishlab chiqarishda 
yetakchi ulushga ega bo‘lgan “Ohangaronsement” AJ da 2019‒2023-yillardagi mahsulot ishlab chiqarish va sotish hajmi 
to‘g‘risidagi shartli ma’lumotlaridan kelib chiqib, CVP-tahlilni tashkil etish, “xarajat-hajm-foyda” ko‘rsatkichlari o‘rtasidagi 
bog‘liqlikni o‘rganishda qo‘llashning muammoli masalalari o‘rganilgan, muammolar yechimining nazariy va amaliy jihatlari 
yoritib berilgan. Amalga oshirilgan hisob-kitoblarda nisbiy ko‘rsatkichlar, ma’lumotlarni guruhlash, mantiqiy fikrlash usul-
laridan foydalanilgan hamda tahliliy yechimlar berilgan.

Kalit so‘zlar: CVP-tahlil, ekstensiv o‘sish, intensiv o‘sish, faoliyat samaradorligi, optimal xarajat.
Abstract: This article covers the issues the optimization of costs in relation to product sales and production volume is the 
focus of this essay in order to increase profit in enterprises in Uzbekistan. In international practice, this technique, known 
as CVP-analysis, is used in “Ohangaronsement” JSC, which holds a dominant market share in Uzbekistan’s cement pro-
duction, based on organized using conditional data on the volume of product production and sales in 2019–2023, study 
“cost-volume-profit” indicators, and emphasize both the theoretical and practical aspects of problem solving. Relative 
indicators, data aggregation, logical reasoning techniques, and analytical solutions were applied in the computations that 
were carried out.

Key words: CVP-analysis, extensive growth, intensive growth, operational efficiency, optimal cost.
Аннотация: В данной статье освещены вопросы оптимизации расходов в соответствии с объемом производства и 
реализации продукции в целях увеличения прибыли на предприятиях в Узбекистане. В международной практике 
этот метод, как CVP-анализ, применяется в АО “Охангаронцемент”, занимающем лидирующую долю в производ-
стве цемента в Узбекистане, для организации CVP-анализа исходя из условных данных об объемах производ-
ства и реализации продукции в 2019-2023 годах, изучаются проблемные вопросы применения при исследовании 
взаимосвязи показателей “затраты-объем-прибыл”, выделяются теоретические и практические аспекты решения 
проблем. В проведенных расчетах использовались относительные показатели, группировка данных, методы логи-
ческого мышления и даны аналитические решения.

Ключевые слова: CVP-анализ, экстенсивный рост, интенсивный рост, эффективность деятельности, оптимальные 
затраты.

K I R I S H
Xo‘jalik yurituvchi subyektlarning asosiy faoliyatida foydani oshirish va yangi mahsulot ishlab chiqarish, 

amalga oshirilayotgan xarajatlarni optimallashtirish hamda mahsulot sotish hajmi bilan bog‘liqlikdagi hisob- 
kitoblar asosida amalga oshiriladi. Bunda tahliliy hisob-kitoblar o‘tgan davrdagi ma’lumotlar va tajribaga asos-
lanadi. Korxonalarda o‘tkaziladigan iqtisodiy tahlil aniq ma’lumotlar o‘rnini bosa olmasada, u turli boshqaruv 
qarorlari va ular keltiradigan oqibatlar haqidagi savollarga javob topishda juda foydali [Pardayevich, K. B. 
(2023)]. Korxonalar operatsion faoliyati tahlilining mazkur jihatlarini yoritib beradigan modeli “Xarajat(Cost)- 
hajm(Volume)-foyda(Profit)” (CVP-tahlil) tahlili deb ataladi. CVP tahlili, birinchi navbatda, opreatsion faoliyat-
ning korxonaning moliyaviy natijalariga ta’sirini baholashga qaratilgan. Ishlab chiqarilgan mahsulot hamda 
mahsulot sotish hajmiga asosiy e’tibor berishimizning sababi shundaki, mahsulot ishlab chiqarilayotganda 
sarflanadigan resurslar va mehnat xarajatlari odatda, ma’lum darajada aniq bo‘lsa, mahsulot bahosi hamda 
mahsulotga bo‘lgan talab esa, o‘zgaruvchan bo‘ladi.

SCVP-tahlilning asosiy vazifalari bo‘lib quyidagilar hisoblanadi:

● korxona tomonidan amalga oshirilgan xarajatlarni qoplaydigan mahsulot ishlab chiqarish hajmini – 
zararsizlik nuqtasini aniqlash;

● ishlab chiqarilgan mahsulot va uni sotishning minimal (zararsizlik) hajmini hajmini aniqlash;
● kelgusida ko‘zlangan foyda miqdoriga ega bo‘lish yuzasidan ishlab chiqarish hamda uni realizatsiyasi-

ning optimal hajmini belgilash;
● belgilangan mazkur hajmlarga muvofiq amalga oshiriladigan xarajatlar me’yorini belgilash;
● rejalashtirilgan xarajatlar me’yori bo‘yicha haqiqiy xarajatlar ustidan nazoratni amalga oshirish;
● xarajat-hajm-foyda bo‘yicha ortiqcha amalga oshirilgan xarajatlar, ortiqcha ishlab chiqarilgan mahsulot 

hajmi, yetarli miqdorda sotilmagan mahsulot hajmi muvofiqligini o‘rganish va baholash; 
● aniqlangan kamchiliklarni bartaraf etish bo‘yicha tahliliy ishlarni amalga oshirish. 
Operatsion faoliyatda CVP-tahlilning asosiy maqsadi xarajatlarni belgilangan optimal hajmga muvofiq 

amalga oshirilishiga erishish hisoblanadi. Umuman olganda, harajatlar, hajm, foyda (tushum) ko‘rsatkichlar-
ining o‘sishidagi muvofiqlikni o‘rganish CVP-tahlilning asosiy yo‘nalishi, maqsadi hisoblanadi [Pardayevich, Q. 
B. (2023)].

Mualliflar I. Choriyev [Klichev, B. P., & Choriev, I. X. (2021)] hamda M.Tulayevlar [Pardayevich, K. B., & 
Salamovich, T. M. (2021)] olib borgan tadqiqotlarida xo‘jalik yurituvchi subyektlarning bugungi kunda faoliya-
tini harakatga keltiruvchi, rag‘batlantirib turuvchi vosita faoliyatning yakunida erishiladigan manfaat (foyda) hi -
soblanadi, degan fikrni ilgari surishgan. Bozor iqtisodiyotida manfaatdorlik, yuqori manfaatga erishish, barcha 
korxonalarning pirovard maqsadi, ularning faoliyatini baholashning asosiy mezoni sifatida e’tirof etiladi. Bundan 
tashqari, joriy davrda erishilgan foyda, falsafiy ma’noda, sabr uchun berilgan mukofot hisoblansa, kelgusidagi 
faoliyat, amalga oshiriladigan harakatlar uchun esa motivatsiya hisoblanadi. Erishiladigan ijobiy moliyaviy nati-
jalar xarajat-hajm-foyda o‘sishidagi to‘g‘ri muvofiqlikka bog‘liq.

T A D Q I Q O T  M E T O D O L O G I YA S I
Tadqiqot ishida O‘zbekiston Respublikasida sement ishlab chiqarish sohasidagi yetakchi korxona “Ohan-

garonsement” AJ ma’lumotlaridan foydalanilgan.
Tadqiqot jarayonida mutlaq va nisbiy ko‘rsatkichlar, ma’lumotlarni guruhlash, mantiqiy tahlil, qiyosiy tahlil 

kabi usullardan foydalanilgan.

T A H L I L  V A  N A T I J A L A R 
Operatsion faoliyatda CVP-tahlilni tashkil etishda xarajatlarning o‘tgan davrga nisbatan o‘zgarishi, mah-

sulot hajmining o‘tgan davrga nisbatan o‘zgarishi va foydaning o‘tgan davrga nisbatan o‘zgarishi o‘rtasidagi 
bog‘liqlik o‘rganiladi. Ushbu bog‘liqlikning turli vaziyatlaridan kelib chiqib, mavjud holat baholanadi va iqtisodiy 
tahlil ishlari amalga oshiriladi. 

1. CVP-tahlilida xarajat-hajm-foyda o‘rtasidagi quyidagi bog‘liqlik yuzaga kelsa, ushbu o‘sish intensiv 
o‘sish hisoblanadi:

P1*100 /P0 > V1*100 /V0 > C1*100 /C0

CVP-tahlilda xo‘jalik yurituvchi subyektlarda xarajat-hajm-foyda bo‘yicha intensiv o‘sishga erishilishi eng 
maqbul holat hisoblanadi. Chunki, bunda foydaning o‘sishi mahsulot hajmiga nisbatan, mahsulot hajmi esa 
xarajatlarga nisbatan o‘sishiga erishiladi. Intensiv o‘sishda xarajatlar bo‘yicha ham, mahsulot hajmi bo‘yicha 
ham samaradorlik ko‘rsatkichlari ijobiy holatda bo‘ladi. 

2. CVP-tahlilida xarajat-hajm-foyda o‘rtasidagi quyidagi bog‘liqlik yuzaga kelsa, ushbu bog‘liqlik propor-
sional bog‘liqlik hisoblanadi:

P1/P0*100 = V1/V0*100 = C1/C0*100

CVP-tahlilda xo‘jalik yurituvchi subyektlarda xarajat-hajm-foyda bo‘yicha proporsional bog‘liqlikka erishi-
lishi tabiiy, ya’ni ekstensiv bog‘liqlik hisoblanadi. Chunki, bunda foyda va xarajatlarning o‘sishi yoki kamay-
ishi mahsulot hajmiga nisbatan proporsional bo‘ladi. Ushbu holatda xarajatlar bo‘yicha ham, mahsulot hajmi 
bo‘yicha ham samaradorlik ko‘rsatkichlari o‘zgarmas bo‘ladi. CVP-tahlilda yuzaga keladigan ekstensiv bog‘liq-
likda samaradorlik ko‘rsatkichlari o‘zgarmas bo‘lsa-da, mahsulot hajmini oshib borishi mos ravishda xarajatlarni 
ham foydani ham oshirib boradi. Foydaning oshib borishi tabiiyki, xo‘jalik yurituvchi subyektlar manfaatlariga 
mos keladi.

1-jadval ma’lumotlariga ko‘ra, “Ohangaronsement” AJ da 2019-yilga nisbatan 2020-yilda ishlab chiqarish 
va sotish hajmi nisbatan barqaror o‘sgan bo‘lsa-da, ishlab chiqarish xarajatlarining 111,6 % ga oshganligi va 
foydaning 78,5 % ni tashkil qilganligi salbiy holat hisoblanadi. 

1-jadval: “Ohangaronsement” AJ da 2019‒2023-yillarda sement mahsuloti bo‘yicha xarajat-hajm-foyda o‘zgarishi1 
Ko‘rsatkichlar 2019 2020 2021 2022 2023

Ishlab chiqarish hajmi, tn. 1603970 1620669 1332648 1671857 1936944
o‘tgan yilga nisbatan o‘zgarishi, %  101,1 82,2 125,4 115,8

Mahsulot sotish hajmi,tn 1591265 1616548 1329652 1639594 1892685

o‘tgan yilga nisbatan o‘zgarishi, %  101,6 82,3 123,3 115,4
Ishlab chiqarish xarajatlari, mln. so‘m so‘m 541588 604457 534452 714560 812324
o‘tgan yilga nisbatan o‘zgarishi, %  111,6 88,4 133,7 113,7
Asosiy faoliyat foydasi, mln.so‘m 246534 193507 295803 145099 157030
o‘tgan yilga nisbatan o‘zgarishi, % 78,5 152,8 49,1 108,2

“Ohangaronsement” AJ da 2019‒2023-yillarda sement mahsuloti bo‘yicha xarajat-hajm-foyda o‘zgarishini 
1-rasmda ham kuzatish mumkin. 

2021-yilda ishlab chiqarish xarajatlarining mahsulot ishlab chiqarish hamda mahsulot sotish hajmiga nis-
batan kamroq foizda qisqarishi va foydaning keskin oshishi pandemiya ta’sirida bo‘lganligi bilan izohlanadi. 
COVID-19 pandemiyasining ta’siri “Ohangaronsement” AJ ning 2022-yil faoliyatiga ham ta’sir qilgan.

1-rasm: “Ohangaronsement” AJ da ishlab chiqarilgan mahsulot, sotish hajmi, xarajatlar hamda foyda o‘zgarishi2

Jumladan, mahsulot ishlab chiqarish hamda mahsulot sotish hajmining 123-125 % atrofida oshgan 
bo‘lsada, ishlab chiqarish xarajatlarining 133,7% ga oshishi va sement narxining pasayib ketishi jamiyat foy-
dasining 2020-yilga nisbatan 49,1 % ni tashkil qilishiga olib kelgan.2023-yilda jamiyat faoliyatida mahsulot 
ishlab chiqarish hamda mahsulot sotish hajmi 2021-yilga nisbatan 115-116 % ga oshgan bo‘lsa, xarajatlarning 
nisbatan 113,7 % ga oshganligi jamiyatda mahsulot hajmiga nisbatan xarajatlarning nisbiy iqtisodiga erishgan-
ligini anglatadi.

1 “Ohangaronsement” AJ ma’lumotlari asosida muallif tomonidan ishlab chiqilgan
2 “Ohangaronsement” AJ ma’lumotlari asosida muallif tomonidan ishlab chiqilgan

sulot sotish hajmi, ishlab chiqarish xarajatlari ko‘rsatkichlari faqat sement mahsulotiga tegishli bo‘lsa, jamiyat 
asosiy faoliyat foydasi umumiy ishlab chiqariladigan mahsulotlarga nisbatan aniqlangan. Shuning uchun, xara-
jat-hajm-foyda bog‘liqligini jamiyatning umumiy ko‘rsatkichlariga nisbatan aniqlash ham maqsadga muvofiq 
hisoblanadi.

Keng assortimentda va turli o‘lchov birliklariga ega mahsulotlar ishlab chiqaradigan korxonalarda xara-
jat-hajm-foyda o‘rtasidagi bog‘liqlikni mahsulot sotishdan sof tushum, sotilgan mahsulot tannarxi va asosiy 
faoliyat foydasi kabi ko‘rsatkichlar bilan o‘rganish orqali operatsion faoliyat samaradorligini baholash mumkin 
(2-jadval).

2-jadval: “Ohangaronsement” AJ da 2019-2023-yillarda tushum-tannarx-foyda o‘zgarishi (mln. so‘m)3 
Ko‘rsatkichlar 2019 2020 2021 2022 2023

Mahsulot sotishdan sof tushum 689824 825706 920048 1012169 909539
o‘tgan yilga nisbatan o‘zgarishi, % 119,6 111,4 110 89,9
Sotilgan mahsulot tannarxi 380234 476160 478 300 601489 608691
o‘tgan yilga nisbatan o‘zgarishi, % 125,2 100,4 125,7 101,2
Asosiy faoliyat foydasi 246534 193507 295803 145099 157030
o‘tgan yilga nisbatan o‘zgarishi, % 78,5 152,8 49,1 108,2

 
2-jadval ma’lumotlaridan ko‘rishimiz mumkinki, “Ohangaronsement” AJ da 2019–2023-yillarda mahsulot 

sotishdan sof tushum, tannarx va asosiy faoliyat foydasi o‘zgarishi yillar kesimida turlicha bo‘lgan. Jumladan:
1. 2020-yilda: Tushum (119,6%) < Tannarx (125,2 %) > Foyda (78,5%) 
2020-yilda jamiyatda mahsulot sotishdan sof tushum 2019-yilga nisbatan oshgan bo‘lsada, tannarxning 

tushumga nisbatan ko‘proq oshganligi asosiy faoliyat foydasining kamayishiga qisman ta’sir qilgan. Bunday 
holatda mahsulot tannarxi tarkibidagi xarajat moddalari bo‘yicha va foydaga salbiy ta’sir etuvchi omillar bo‘yicha 
tahliliy ishlar amalga oshirilishi lozim.

2. 2021-yilda: Foyda (152,8 %) > Tushum (111,4 %) > Tannarx (100,4 %)
2021-yilda “Ohangaronsement” AJ da mahsulot sotishdan sof tushum, sotilgan mahsulot tannarxi va 

asosiy faoliyat foydasi bo‘yicha intensiv o‘sishga erishilgan. Albatta, jamiyatda bunday o‘sishga erishilganligi 
pandemiya davrida xom-ashyo narxining tushganligi va sement narxining oshganligi bilan bog‘liq hisoblanadi. 
Umuman olganda barcha korxonalarda tushum, foyda va xarajatlar bo‘yicha mana shunday o‘sish darajasini 
ta’minlay olish juda muhim va amalga oshiriladigan tahliliy ishlarning asosiy maqsadi hisoblanadi.

3. 2022-yilda: Tannarx (125,7 %) > Tushum (110,6%) > Foyda (49,5%)
2022-yilda jamiyatda mahsulot sotishdan sof tushum 2020-yilga nisbatan oshgan bo‘lsada, pandemiyadan 

keyin jahon miqyosidagi xom-ashyo va resurslarning qimmatlashishi fonida O‘zbekistonda ham resurslar narx-
ining o‘sishi mahsulot tannarxining tushumga nisbatan keskin oshishiga ta’sir qilgan. Ushbu holat hamda 2022-
yilda 2021-yilga nisbatan sement mahsuloti narxining pasayishi asosiy faoliyat foydasining 2022-yilga nisbatan 
keskin kamayishiga ta’sir qilgan. “Ohangaronsement” AJ da xarajat-hajm-foyda o‘rtasidagi mazkur bog‘liqlik 
jamiyat uchun salbiy holat hisoblanib, tahliliy ishlarda mahsulot tannarxining keskin oshib ketish sabablari, 
tushumning va foydaning pasayib ketish sabablari va omillar ta’siri o‘rganilishi lozim. 

4. 2023-yilda: Foyda (108,2%) > Tannarx (101,2 %) > Tushum (89,9%)
2023-yilda jamiyatda mahsulot sotishdan sof tushum 2021-yilga nisbatan kamaygan bo‘lsada, jamiyatda 

sotilgan mahsulotlarning ishlab chiqarish tannarxining nisbatan o‘sishiga yo‘l qo‘ymaganligi hamda boshqa 
xarajat turlari bo‘yicha samarali nazorat olib borganligi natijasida asosiy faoliyat foydasining o‘sishiga erishilgan. 
“Ohangaronsement” AJ da xarajat-hajm-foyda o‘rtasidagi mazkur bog‘liqlik jamiyat uchun nisbatan salbiy holat 
hisoblanadi. Chunki, kelgusi yillarda jamiyat tushumning tannarxga nisbatan intensiv o‘sishga erishmasa, 
mazkur holat jamiyat operatsion foydasining kamayishiga olib kelishi mumkin.

X U L O S A  V A  T A K L I F L A R
Maqolada korxonalar asosiy faoliyatida CVP-tahlilni tashkil etishda xarajat-hajm(tushum)-foyda ko‘rsat-

kichlari o‘rtasidagi munosabatlarga ko‘ra ekstensiv va intensiv o‘sish darajalari o‘rganildi. Bundan tashqari 
xarajatlarning o‘tgan davrga nisbatan o‘zgarishi (C1/C0*100), mahsulot hajmining o‘tgan davrga nisbatan 
o‘zgarishi (V1/V0*100) va foydaning o‘tgan davrga nisbatan o‘zgarishi (P1/P0*100) o‘rtasidagi bog‘liqlik o‘rganib 
chiqilib, ushbu ko‘rsatkichlarning turli o‘sish darajasiga ega bo‘lish holatida operatsion faoliyat natijaviyligi baho-

3 “Ohangaronsement” AJ ma’lumotlari asosida muallif tomonidan ishlab chiqilgan

lash mumkinligi ko‘rsatib berildi. 2019–2022-yillarda “Ohangaronsement” AJ da xarajatlar, mahsulot sotishdan 
tushum va asosiy faoliyat foydasi ko‘rsatkichlari o‘rtasidagi bog‘liqlik o‘rganilib, ushbu ko‘rsatkichlarning turli 
o‘sish darajasiga ega bo‘lgandagi holat baholandi. Mazkur holatdan kelib chiqib operatsion faoliyat tahlilini 
tashkil etish yo‘nalishlarini belgilash mumkinligi ko‘rsatib berildi.

Xulosa qilib aytganda, ishlab chiqarish korxonalari asosiy faoliyati samaradorligini baholash va tahlil 
qi lishning to‘g‘ri tashkil etilishi, operatsion faoliyat samaradorligini belgilovchi ko‘rsatkichlarni to‘g‘ri tizimlashti-
rish, ularni aniqlash hamda tahlil qilish bo‘yicha ishlab chiqilgan takliflarning amaliyotga qo‘llanilishi, mahsulot 
ishlab chiqarishning optimal hajmi belgilash, joriy va kelgusidagi korxona salohiyatini aniqlash bo‘yicha amalga 
oshirilgan tadqiqotlar natijalarini amaliyotga joriy etish korxonalarda ijobiy moliyaviy natijalarga erishish imkoni-
yatini yaratadi.

